
        
            
                
            
        

    
	МОЛЛА НАСРЕДДИНИЙ ХОШИН ШОГ

	 

	“Улсын Хэвлэлийн Газар” Улаанбаатар хотноо 1983 онд эрхлэн хэвлүүлсэн МОЛЛА НАСРЕДДИНИЙ ХОШИН ШОГ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


Өмнөх үг

	 

	Богино хэмжээний сургамжийн өгүүллэг, хошин яриа, үлгэр домгийг нэр нь үл мэдэгдэх уран үгийн мастерууд амьдралын олон талыг ажиглан туурвиж, тэр бүтээл нь ам дамжин яригдсаар улам нэмэгдэн засагдаж эцсийн эцэст олон түмний хамтын жинхэнэ бүтээл болдог нь аль ч ард түмэнд нийтлэг зүйл билээ.

	Ард түмний аман зохиолын нэгэн хэлбэр болох хошин шог яриа нь болсон хэрэг явдлыг хүүрнэхдээ ихэвчлэн олон түмний дунд нэрд гарсан түүхэн домогт хүнтэй холбон яригддагаараа онцлогтой. Манайд бадарчны тухай хошин шог ихэд дэлгэрсэн байдаг.

	Турк, Газрын Дундад тэнгис, Кавказын орнууд болон Румын, Сербт, Хожа буюу Молла Насреддиний тухай хошин шогийг мэдэхгүй хүнгүй бөгөөд тэр ч бүү хэл Азийн орнууд Энэтхэг, Баруун Европын орнуудад Хожа Насреддиний хошин шогийн хувилбарууд яригдаж байдгийг судлаачид магадалсан нь бий.

	Молла буюу Хожа Насреддинийг түүхэн хүн байсан эсэх, ямар үед амьдарч байсан, чухам аль улсын харьяат болох, хэн түүний тухай хошин шогийн анхны цувралыг зохиосон, хаана анх гарсан зэрэг нь одоо болтол нарийн магадлагдаагүй байгаа юм байна.

	Турк, Персүүд түүнийг өөрийн хүн гэж үздэг бөгөөд Азарбайжаны судлаачид Насреддиний анхны дүрийг XIII зуунд амьдарч байсан эрдэмтэн Хажи Нассирэддин Туситай холбож үздэг. Ихэнх хошин шогт нь доголон Төмөр болон түүний ойр орчныхныг уран үг, ухаалаг аргаараа давсан тухай гардаг учир ийн үзэх үндэстэй юм.

	Энэ удаа бид, Молла Насреддиний хошин шогийг Зөвлөлт Азарбайжаны Шинжлэх Ухааны Академиас хэвлүүлсэн эхээс нь орчуулан уншигч олондоо толилуулж байна.



	




	МОЛЛА БААВГАЙ ХОЁР

	 

	Молла нэг өдөр ойд мод огтолж байгаад өөр лүүгээ баавгай ирж явахыг харжээ. Молла айснаас болоод хөл гарыг нь саа дайрах шиг болж гэнэ. Тэр зугтахыг бодсон боловч байраасаа хөдөлж ч чадсангүй.

	Баавгай бүр ойрхон ирэв. Молла эцсийн хүчээ шавхан модонд авирч гарчээ.

	Баавгай хүрч ирээд Моллагийн авирсан мод өөд авирч эхэллээ.

	Молла ч дээшээ ахисаар, баавгай ч дагасаар л байлаа. Молла бүр модны оройд нь гарчээ. Баавгай зогтусан лийр идэж эхлэв. Молла, баавгай хэзээ жимсээ идэж дуусан доош буухыг нь хүлээж байв. Баавгай амандаа лийр хийхээр толгойгоо дээш болгохдоо гэнэт Моллаг харав. Молла айхдаа баавгай намайг жимсээр дайлах гэж байна гэж бодоод, сүнсээ гартал сандран:

	— Баярлалаа, эрүүл мэндийнхээ төлөө өөрөө ид гэж хашхирав.

	Баавгай санамсаргүй тохиолдлоос айсандаа модноос унаж ухаан тавьжээ. Молла газар буун баавгайн, арьсыг хуулж, мөрөн дээгүүрээ тохон гэртээ иржээ. Үүнээс хойш Молла хүн бүхэнд баавгайнхаа арьсыг үзүүлэн:

	— Би баавгайг тэвэрч авангаа багалзуурыг нь шахаж алаад, арьсыг нь хуулаад ирсэн юм гэж ярьдаг болжээ.


МОЛЛА ЭВШЭЭЛГЭСЭН НЬ

	 

	Олуулаа цуглаад хөөрөлдөж байтал нэг нөхөр бусдадаа ам нээх зав өгөлгүй дэмий ярьж гарчээ. Тэр бүр ярьсаар байгаад цөмийг нь залхаажээ. Молла хажуулдан сууж, үүрэглэн эвшээлгэж байв. Ганцаар яригчийн бүр болохоо болихоор нь түүний чалчаа яриаг зогсоохын тулд хүмүүсийн нэг нь:

	— Молла, чи чинь бүхэл оройжингоо ам нээхгүй яаж орхио вэ? гэхэд Молла:

	— Харин ч миний ам өнөө орой ер хамхигдсангүй. Эвшээлгэсээр байтал эрүү мултрах дөхлөө гэжээ.


ЗҮҮД ЗУГТСАН НЬ 

	 

	Молла шөнө дундын үед гудамжинд гарч ямар нэгэн юм хайж эхэлжээ. Гэтэл харуулын хүн түүнийг баривчлан авч:

	— Энэ шөнө орой болсон хойно чи юу эрээд байна? гэж асуухад:

	— Би зугтсан зүүдээ эрж байна гэжээ.


МОЛЛА САРЫГ ЧӨЛӨӨЛСӨН НЬ

	 

	Молла нэг сартай шөнө худгаас ус татаж байгаад сар худагт унасан байхыг харжээ. Тэр дух руугаа алгадан, яахаараа тэнгэрийн сар худагт унадаг байна хэмээн гайхав.

	Молла гэртээ гүйн очиж, дэгээ авч ирэн худагт хаяж, сарыг шүүрдэж эхэллээ. Гэтэл дэгээ нь чулуунд торов. Молла сар баригдлаа гэж баярлан дэгээгээ дээш нь татаж гарчээ. Тэр байдаг хүчээрээ чангааж байтал, дэгээ нь мултран, Молла тас гэдрэгээ газар саван унав. Тэр, гэдрэгээ харан унахдаа тэнгэрт байгаа сарыг харан:

	— Би үнэхээр их хүч, зүтгэл гаргасны ачаар хөөрхий сарыг эрх чөлөөгүй байдлаас нь гаргалаа гэж өөрөө өөртөө хэлжээ.


ЧИ БОЛ БИ ӨӨРӨӨ

	 

	Молла зах дээр нэг хүнтэй тааралдан мэндэлж тэврэлцэн үнсэлджээ. Тэгээд тэр хүнийг анхааралтай харснаа:

	— Ах хүү, ингэхэд хэн сэн билээ? гэж асуув.

	— Чи намайг танихгүй юм бол, юунд нь баярлан тэвэрч үнссэн юм бэ?

	— Бурхан минь! Чиний хувцас, бас сахал чинь минийхтэй адилхан болохоор чамайг би өөрийгөө болгосон юм гэжээ.


МОЛЛА ХУЛГАЙЧ ХОЁР

	 

	Нэг шөнө эхнэр нь түүнийг сэрээж:

	— Манайд хулгайч орчхож. Тэр хамаг юм авчихна. Түргэн босоорой гэв.

	Молла үнэхээр хулгайч орж ирэн авдрынх нь өмнүүр юм эрж байхыг харлаа. Молла эхнэрийнхээ чихэнд:

	— Дуугүй бай, тэгэхгүй бол зугтаж орхино. Тэр сайн онгичиг. Юу ч олохгүй болохоороо бидний хувцсыг авахаар нааш ирнэ. Тэгэхээр нь би түүний халаасанд нь байгааг авчихъя гэжээ.


БУЛААЖ АВАХАД ТИЙМ Ч БЭРХ БИШ

	 

	Нэг шөнө Моллагийнд хулгайч оржээ. Эхнэр нь чимээ аван сэрж, Моллаг нудран:

	— Босоорой! Хулгайч! гэхэд. Молла нөгөө тийшээ хөлбөрөн:

	— Ямар нэг юм олоосой гэж бурханд залбир харин дараа нь түүнээс булаагаад авах юухан байх вэ гэжээ.


ЭНД ИРЦГЭЭЖ БАЙГАА ЮМ БИШ ҮҮ?

	 

	Моллагийнд нэг шөнө мөн л хулгайч оржээ. Тэр баахан онгичсон боловч авах юм олсонгүй. Тэгээд хоосон буцахын даваан дээр унтаж байсан Моллагийн хөнжлийг аваад гарчээ.

	Молла сэмхэн босож, гудсаа мөрөн дээгүүрээ тохоод хулгайчийн араас явав. Хулгайч гэртээ ирж хаалгаар орох гэтэл, гэнэт Молла түүнтэй зэрэгцээд зогсож байхыг харав. Хулгайч балмагдан Моллагаас:

	— Чи хаачиж яваа юм бэ? гэж асуухад Молла:

	— Юуны чинь хаачиж явах? Бид энд нүүж ирцгээж байгаа юм биш үү? гэжээ.


ХУЛГАЙЧ ЯМАР Ч БУРУУГҮЙ ГЭЖ ҮҮ?

	 

	Моллагийн илжгийг хулгайч жүчээнээс нь шөнө хулгайлжээ. Энэ тухай сонссон хүмүүс Моллаг зэмлэж гарчээ. Тэдний нэг нь:

	— Илжгийг чинь авсан нь сайн болжээ. Чиний хашаа чинь яагаад тийм муу хаалгатай байсан юм бэ? Чи өөрөө л буруутай шүү дээ гэв. Нөгөө нэг нь:

	— Хэн чамайг тийм амархан хашаа барь гэсэн юм бэ? Хулгайч ороход мэдээжийн ямар ч саад болж чадахгүй шүү дээ. Тэгээд юу ч болох байсан юм бэ бүү мэд! Чи өөрөө л буруутан хашаагаа өндөр барьдаг байсан юм гэв. Гурав дахь нь:

	— Танайд яагаад нохой байдаггүй юм бэ? Хашаандаа нохой байлгаагүй чиний л буруу гэв. Дөрөв дэх нь:

	— Чи яагаад нам унтаж орхисон юм бэ? Хажуугаас чинь тийм том илжиг аваад явж байхад сонсож мэдээгүй гэж үү? Нойрмог байсны чинь л буруу. Хүн шиг унтаж бай гэхэд

	Молла тэдний яриаг сонсож сонсож:

	— Та нарын ярьдаг бүгд зөв л дөө. Гэхдээ хүнлэг чанар байх хэрэгтэй шүү. Миний буруутай нь үнэн харин хулгайчид ямар ч буруу байхгүй юм биз дээ? гэжээ.

	 


ИЧИМТГИЙ ЗАН 

	 

	Нэг шөнө Моллагийнд бас л хулгайч оржээ. Молла, хувцасны шүүгээндээ нуугджээ. Хулгайч тэднийхээс юу ч олсонгүй. Эцэст нь Моллагийн байсан шүүгээг нээн Моллаг харж хөших шиг болсноо:

	— Чи энд юугаа хийж байгаа юм? гэж хашхирав.

	— Битгий уурла, би чамайг манайхаас юу ч олохгүй гэдгийг чинь мэдээд ичихдээ энд нуугдсан юм гэжээ.

	 


ХЭН НЬ ХЭНЭЭ НҮЦГЭЛЭВ

	 

	Нэг шөнө Моллагийнд хулгайч оржээ. Хулгайч энд тэндгүй онгичсон боловч юу ч олсонгүй. Тэр гарахдаа үүдний пинд жаахан улаан буудай байхыг үзжээ.

	— Одоо яая гэхэв. Дайралдсанаа л авахаас биш гэнгээ цамцаа тайлж буудайг боов.

	Тэр олзоо тайван авч гарахын тулд хаалга онгойлгохоор явлаа. Энэ үед Молла түүний араас сэм мөрдөж байжээ.

	Хулгайчийг хашааны хаалганд хүрмэгц Молла буудайг асгачхаад цамцыг нь авчихжээ.

	Хулгайч эргэж ирээд хэрэг бишидсэнийг мэдэж, ухаан зулаггүй зугтав. Молла түүний араас нэхэн:

	— Хулгайчийг бариарай! Тэр манай хамаг юмыг авчихлаа гэж хашхирахад хулгайч гүйдэл дундаа:

	— Чи хүн л юм бол ойлго! Би чамайг нүцгэлэв үү? Чи намайг нүцгэлэв үү? гэж явжээ.


ХУЛГАЙЧИЙН ЭРЭЛ

	 

	Моллагийнд нэг шөнө бас л хулгайч оржээ. Тэр хэчнээн эрсэн боловч Моллагийнхаас юу ч олсонгүй.

	Молла энэ үед сэрүүн байсан учир хулгайчийг сэм хараад байжээ. Их удсан боловч хулгайч яарсан янзгүй, ямар нэгэн юм олж авах зорилготой харав. Молла бүр цөхөрч гүйцээд:

	— Дүү минь тэнгэрийг бодож амар унтуулаач. Үнэндээ гэхэд чиний харанхуйд эрээд олохгүй байгаа зүйлийг би өдөр эрээд ч олдоггүй юм гэсэн гэнэ.


ЗҮҮД ТАЙЛБАРЛАГЧ 

	 

	Моллаг зах орох гэж явтал замд нь нэг хүн тааралджээ. Мэнд усаа мэдэлцсэний дараа:

	— Моллагаар сонин юу байна даа? гэж асуув.

	— Жигнэсэн манжин зүүдэлснээ эс хэлбэл, сонин юм үгүй дээ гэв.

	— Чи надад хэдэн мөнгө өг. Би чамд зүүдийг чинь тайлж өгье.

	— Хөөрхий зайлуул! Хэрэв надад мөнгө байсан бол чэс авч сүмс хийх байлгүй яах вэ. Тэгвэл жигнэсэн манжин зүүдлэхгүй байсан шүү дээ гэжээ.


МОЛЛА УСАН ОНГОЦОНД

	 

	Молла нэг удаа аялал хийхээр хөлөг онгоцонд суужээ. Замд нь хүчтэй шуурга болж онгоц далбилзаж эхлэв. Усан цэргүүд далбаагаа буулгахаар шураг өөд гарцгаав. Молла үүнийг хараад:

	— Хөөе та минь! Давалгаанд онгоц хөлбөрөх бий. Хэрэв та нар онгоцоо байранд нь байлгая гэж бодож байгаа бол дороос нь аргамжаач, юунд дээшээ авираад байгаа юм бэ? гэж хашхирчээ.


МОЛЛА НОГООНЫ ТАЛБАЙД

	 

	Молла хүний ногооны талбайд хулгайгаар орж, амтат гуа, тарвас шуудайгаар хийж аваад явахыг завдаж байв.

	Эзэн нь үүнийг мэдээд Моллагийн араас ирж барьж аван:

	— Чи яаж байгаа чинь энэ вэ? гэж асуухад:

	— Хонгор минь! Өчигдөр орой намайг дээвэр дээр унтаж байтал хүчтэй салхи болж энд шидэж орхилоо гэв. Тарвасын эзэн уурлаж

	— Юу гэж худлаа яриад байгаа юм? гэвэл Молла:

	— Ёстой тангараглая, би худал хэлээгүй. Худал хэлэх хэрэг юу байна. Би ер нь худалч хүн шиг байна уу? гэхэд

	— За яах вэ, чамайг салхи энд шидсэн байж. Тэгвэл амтат гуа, тарвасыг шуудайнд юунд хийв?

	— Салхи намайг дахин цааш шидэх гэхээр нь тогтоохын тул зулгаасан юм. Гэвч аз харихад алинаас нь ч барьсан тасарч үлдээд байлаа.

	— Тэгвэл эднийг хэн шуудайлсан юм бэ?

	— Тэнгэрийг барьж тангараглахад өөрийг чинь нааш ирэхэд би яг энэ тухай бодож байсан юм гэжээ.


ХАГАС ҮСЭЭ ӨӨРӨӨ АВСАН НЬ

	 

	Он цагийн эрхээр Моллагийн толгой халцарчээ. Түүний орой нь нар сар шиг гялалзах болжээ. Тэр нэг өдөр үсчинд очиж үсээ хусуулаад хагас үнийг нь төлөв. Үсчин:

	— Молла! Чи яагаад хагас үнэ төлж байгаа юм бэ? гэхэд Молла толгой руугаа заан:

	— Чи хагасыг нь авлаа. Нөгөө хагас нь хэзээний хусуулчихсан байсан гэжээ.


МОЛЛАГИЙН ХАРААЛ 

	 

	Нэг этгээд Моллаг цаг ямагт дээрэлхэж байдаг байжээ. Тэр нэг удаа Моллагийн огт салдаггүй барьж явдаг хайртай таягийг нь хугалчихжээ. Молла ихэд гашуудан:

	— Чи миний гарын минь оронд гар болсон таягийг хугаллаа. Аллах оронд нь чиний хөлийг хугалаасай билээ гэв.

	— Яаж хугалахыг нь үзэх юм сан гээд цаадах нь шоолон инээв.

	— Хүлээж бай. Чи инээх болоогүй. Чиний хөл заавал хугарна. Миний хараал ямагт биелэгддэг юм. Дөчин өдөр, дөчин сар, дөчин жилийн дараа ч хэзээ нэгэн цагт заавал биелэгдэнэ.

	Тэр өдрөө нөгөө хүн гэр лүүгээ харьж яваад, санамсаргүй халтирч, хөлөө хугалжээ. Тэр хүн Моллатай дэмий маргалдсанаа санаж, түүнээс уучлалт гуйхаар иржээ.

	— Молла, намайг уучлаарай! Чиний хараал маш түргэн хүрэх юм. Чиний хэлснээр бол дөчин өдөр юм уу, дөчин жилийн дараа байтал, дөчин минут ч бололгүй хөлөө хугаллаа.

	— Чи энэ шийтгэлийг надаас аваагүй, харин дөч хоногийн өмнө үйлдсэн булхай чинь л гарч байгаа нь тэр. Харин надад хийснийхээ төлөө нүглийг дөч хоноод л эдэлнэ. Тэр цагт миний хараал гэж чухам юу болохыг ойлгох болно гэжээ.


НААДАХААР ЯВСАН

	 

	Моллаг гэртээ харьж явтал нэг хүүхэд чалмыг нь булааж аваад зугтжээ.

	Молла илжигнээсээ бууж, хүүхдийн хойноос хөөв. Тэр хүүхдийг Молла гүйцэхийн алдад нөгөөдөө дамжуулав. Олон хүүхэд бужигналдан, Моллагийн чалма нэгээс нөгөөгийн гар дамжин нисэж байлаа. Молла чалмаа авч чадахгүйгээ мэдээд, илжгээ унаж замдаа гарчээ. Айлынх нь хүн замд Моллатай тааралдаад:

	— Молла, чи чинь юу болж явна аа? Чалмаа яагаа вэ? гэхэд Молла:

	— Тэр, бага насаа санан хүүхдүүдтэй наадахаар явсан гэжээ.


ӨӨРТӨӨ АВЧ ЯВАХ НЬ ДЭЭР

	 

	Нэг удаа айлынх нь хүүхдүүд Моллаг хуурч шаахайг нь авахаар шийджээ.

	Тэд Моллагийн гэрийн хажуу дахь модны дэргэд цугларан Моллаг хүлээж байв. Моллаг ойртон ирэхийн үед тэд энэ модонд хэн ч гарч чадахгүй гэж чангаар маргалдацгааж эхлэв. Молла энэ маргааныг сонсоод, тэдэн дээр ирж:

	— Хэцүү нь юу байгаа юм бэ? Би авирч чадна гэхэд хүүхдүүдийн нэг нь:

	— Та чадахгүй! гэж, нөгөө нэг нь түүнийг дэмжин:

	— Танд ч ам л бий байх аа даа. Мод их өндөр учраас түүнд хэн ч авиран гарч чадахгүй гэж, гурав дахь нь:

	— Холоос харахад тулалдаан бүхэн амархан гэх мэтчилэн Моллаг басамжилж гарчээ.

	Молла шаахайгаа тайлж, хормойгоо шуусаар мод өөд ирээд:

	— Та нар одоо үүнд авирч болдог эсэхийг үзэх болно гээд модыг тэврэн авч яаж хаанаас нь авирвал дээрийг үзэж байснаа гэнэт зогтусав. Тэр хүүхдүүд рүү сэмхэн харж ямар нэг юм санасан бололтой модноосоо холдон шаахайгаа авч бүсэндээ хавчуулаад дахин авирч эхлэв. Хүүхдүүдийн нэг нь,

	— Та юунд шаахайгаа авч авирч байгаа юм бэ? гэж асуухад Молла:

	— Тэр надад хэрэгтэй гэв.

	— Модон дээр байхад шаахай ямар хэрэг болдог байна?

	— Би тэндээсээ газар буулгүй өөр тийшээ явж магадгүй. Тэгэхээр өөртөө авч явсан нь дээр гэжээ.


ЭЭЖИЙГЭЭ ГОМДООЖ БОЛОХГҮЙ

	 

	Молла нэг удаа захаас илжиг худалдан аваад хөтөлж явав. Хэсэг зальтай хүмүүс Моллагийн илжгийг булааж авахаар ярилцаж тохирон, түүний хойноос дагажээ. Зальтай хүмүүс хүнгүй газар ирмэгц, илжигний хазаарыг мултлан нэгнийхээ хүзүүнд углаад, илжгийг эргүүлэн зах дээр авч ирж худалджээ. Тэдний нэг нь хазаарыг хүзүүндээ углан Моллаг дагасаар явлаа. Гэртээ хүрэхийн үед Молла эргэж харвал илжигний оронд хүн хөтлөөд явж байв. Тэр гайхан зогсоход нь зальт этгээд:

	— Молла! Үйл чинь бүтэг, чи намайг дахин хүн болголоо гэв.

	— Чи хэн бэ?

	— Би тун дүрсгүй жаал байсан юм. Тэгээд ээжийгээ гомдоосон юм. Ээж маань надад уурлан: «Чи илжиг л байвал таарна» гэсэн. Тэгээд хэлснээр нь болчихсон юм. Харим чи намайг дахиад хүн болгодог ямар ид шидтэй хүн бэ? Их баярлалаа. Бүх амьдралынхаа турш чамд залбирч явъя.

	Молла ч баярлан:

	— За яв даа. Дахиад ээжийгээ бүү гомдоогоорой гэжээ.

	Хоёр өдрийн дараа Молла зах дээр нөгөө худалдаж авсан илжгээ харжээ. Тэгээд ойртож очоод чихэнд нь:

	— Чи ямар бүтэлгүй амьтан бэ! Би чамайг ээжийгээ дахин бүү гомдоогоорой гэсэн шүү дээ. Чи одоо намайг харах хэрэггүй шүү. Үхсэн ч би чамайг дахин худалдаж авч хүн болгохгүй гэсэн гэнэ.


МОЛЛАГИЙН ШАВ

	 

	Моллагийн гэрээс холхон нэг эл хуль газар байдаг байжээ. Нэг удаа Моллаг тэнд ямар нэгэн юм мэрийн эрж байхыг айлынх нь хүн ажиглажээ.

	— Молла, чи юу эрээ вэ? гэж асуухад:

	— Үнэндээ энэ жил би өөдлөхгүй байна. Юу ч гэмээр юм бэ дээ, аятайхан юм бүхэн л буруугаар эргэх юм. Тэнгисээс ус авахаар очно гэхэд л тэр ширгэчихсэн байх жишээтэй. Хувь заяандаа л гомдохоос хэндээ ч гомдоллох юм билээ дээ гэв.

	— Юу тохиолдсоноо ярь л даа. Би чамд тус болж юуны магад,

	— Аллахад бүгд илэрхий юм чинь чамаас ч нуугаад байх юу байх вэ. Би жаал мөнгө хуримтлуулаад энд булж орхисон юм. Тэгээд би тэр газраа олохгүй байна.

	— Чи тэгээд ямар нэгэн шав, тэмдэг тавиагүй юм уу?

	— Тэнд шав байсан болохоор нэмж шав тавиагүй юм

	— Юу байсан юм бэ?

	— Намайг мөнгө булж байхад тэнгэрт жижиг үүл байсан. Тэгээд түүний сүүдэр яг миний мөнгө булсан газар дээр тусаж байсан юм байхгүй юу. Би тэр үүлний сүүдэр байсан газар л мөнгөө булсан. Ингээд заяа нь хаяхад үүл сүүдрээ аваад арилчих нь тэр гэж үнэнээ хүлээжээ.


ЭЦЭГ ХҮҮ ХОЁРЫН УУЛЗАЛТ

	 

	Молла нэг удаа зах орохоор танилтайгаа явжээ. Хоёр хүн зодолдож байхыг хараад танил нь Моллад:

	— Очиж тэднийг салгая гэв.

	Молла ч зөвшөөрөн, тэр хоёрт арай хүрч амжаагүй явтал нөгөө хоёр зодолдохоо больжээ. Зодолдогч хоёрын нэг нь нөгөөдөө:

	— Би одоо болтол чамайг мэдэхгүй явжээ. Чи бол жинхэнэ илжиг байна шүү дээ! гэхэд нөгөөдөх нь:

	— Хэрэв би илжиг бол чи өөрөө дудрай нь даа гэв.

	Молла байдал өөрчлөгдөж байгааг хараад танилынхаа гараас чангааж:

	— Явцгаая, энд эцэг хүү хоёр уулзаж байхад бидний туслах юу билээ гэжээ.


МОЛЛА ӨӨР ЕРТӨНЦӨД

	 

	Молла эхнэрээсээ:

	— Хэрэв хүн үхвэл түүний амьд байна уу? үхсэн байна уу? гэдгийг яаж мэдэх вэ? гэхэд нь:

	— Үхсэн хүний хөл гар нь хөрж эхэлдэг юм гэжээ.

	Хэд хоногийн дараа Молла ойд мод огтолж байгаад гар хөлөө бээрч байгааг мэдэрчээ. Тэр эхнэрийнхээ хэлснийг санан өөртөө: «Миний хөл гар хөрж байна тэгэхээр үхсэн байж таарлаа» гэж хэлэв.

	Ингэж хэлэнгээ тэр газар ойчоод өгчээ.

	Энэ үед түүний хажуугаар луусан жин өнгөрч явжээ. Молла «За яах вэ би үхсэн ч гэсэн юун жин болохыг нь харъя байз» хэмээн боджээ. Тэр толгойгоо аажимхан өндийлгөхөд лууснууд үргэв. Луус тууж явсан хүмүүс:

	— Чи энд юугаа хийж байгаа юм? Хэн бэ, чи гэж омогдоход

	— Би нөгөө ертөнцийн хүн. Би үхсэн хүн! гэв. 

	Тууварчид, 

	—  Үхсэн хүн гэж юу байдгийг бид чамд үзүүлнэ хэмээн Моллаг нэвширтэл нүджээ.

	Удсан ч үгүй, Молла ухаан орж, гэртээ ирэв. Эхнэр нь нөхрийнхөө бөөн цус нөж болсоор ирэхийг хараад, хувцсыг нь тайчин боож өгөөд оронд нь хэвтүүлэв.

	Моллаг өвдсөнийг сонссон хүмүүс эргэж ирцгээв.

	Тэд Моллагийн байдлыг ажаад ямар нэгэн юм нуугаад байгааг мэджээ. Моллагийн биед эрүүл газар гэж нэг ч үгүй, чихийг нь хүртэл дөрвөн хэсэг тастчихсан байжээ. Тэгээд тэд Моллагаас хаана байсан, юу тохиолдсоныг асууж гарлаа.

	— Би нөгөө ертөнцөд байсан.

	— За яах вэ, тэгээд чамд таалагдав уу?

	— Сайхан газар! Харин та нарт зөвлөхөд хэрэв тийшээ очвол хүний луус үргээх хэрэггүй шүү гэжээ.


ДУУНЫХАА ЧАДЛЫГ МЭДСЭН НЬ 

	 

	Молла нэг удаа сүмийн орой дээр гарч хоолой мэдэн хашхирчээ. Дараа нь тэндээсээ бууж, тал руу хөл мэдэн харайлгажээ. Түүнийг харсан бүхэн:

	— Молла, чи юу болоо вэ? Хаашаа гүйж байна? гэж асуухад

	— Миний дуу хаана хүрдгийг мэдэхээр гүйж явна гэжээ.


ҮРГҮЙ ХӨДӨЛМӨР

	 

	Моллагийн танил тогооч нэг удаа түүнийг шарсан элгээр дайлжээ. Молла түүнийг идээд «Эхнэр маань амсаж ч үзээгүй тийм хоолыг би иднэ гэдэг бол шударга бус хэрэг» гэж бодон тогоочоос:

	— Ах минь яаж хийхлээр хоол ийм амттай болдог байна аа? гэв.

	Тогооч яаж хийдгээ ярьж гарав. Молла тогтоохын аргагүй урт зүйл болохыг ойлгон бичиж өгөхийг гуйв. Тогооч, хийх дарааллыг цаасан дээр бичиж Моллад өгөв. Түүнийг нь авч халаасандаа хийгээд замдаа элэг худалдан аваад гэртээ ирж явлаа. Гэтэл замд нь шувуу, түүний барьж явсан элгийг шүүрэн зугтжээ. Молла шувууны араас харж:

	— Дэмий юм хийх юм даа! Чи элгийг сэтгэл хангалуун идэж чадахгүй шүү дээ. Тогоочийн өгсөн цаас надад үлдсэн юм чинь гэжээ.


АМЬД ДЭЭРЭЭ ӨМСӨЖ БАЙНА

	 

	Молла нэг удаа дан хар хувцас өмсөн зах руу очжээ. Тааралдсан хүмүүс:

	— Молла чамд юу тохиолдоо вэ? Юунд гашуудлын хувцас өмсөө вэ? гэхэд:

	— Өөртөө л. Үхсэн хойноо би гашуудлын хувцас өмсөж чадахгүй шүү дээ. Тэгээд амьд дээрээ өмсөж байна гэжээ.


МЭРГЭН ХҮҮХЭД

	 

	Нэгэн орой Молла зах дээрх ажлаа дуусгаад, хотоос хөдөө тосгон руугаа явахаар завдаж байлаа. Тосгоных нь найман хүн түүнд илжгээ өгч,

	— Молла, чи бидний илжгийг аваад яв. Бид өнөө шөнө хотод хүрэх хэрэгтэй байна гэжээ.

	Молла өөрийнхөө илжгийг тэд нарынхтай хамт тоолон ес болгов. Тэгээд Молла өөрийнхөө илжгийг унаад бусдыг туугаад замд гарлаа.

	Замын дунд ормогц тэр илжигнийхээ бүрэн эсэхийг шалгахаар шийдэв. Хэд хэдэн удаа тоолж найм болголоо. Ес дэх илжиг хаачсаныг тэр ер мэдэхгүй байв. Тэгээд илжигнээсээ буугаад алга болсон илжгийг хайхаар явлаа. Тэр хэчнээн эрсэн боловч олсонгүй. Тэгж тэгсээр ядарч илжгэн дээрээ ирэхээс өөр аргагүй болжээ. Орхисон илжигнүүд дээрээ ирээд тоолж үзвэл ес байв. Тэр тайвшран өөрийнхөө илжгийг унан бусдыг туугаад дахин замд гарчээ. Хэсэг яваад илжгээ дахин тоолбол бас л найм байлаа. Молла илжигнээсээ буун ийш тийшээ харж байснаа илжгээ дахин тоолбол ес болсон байв. Нэг үгээр хэлэхэд өөрийн тосгоныг хүртэл өчнөөн төчнөөн удаа дахин тоолж найм болгон, өөрийнхөөсөө бууж тоолон ес болгож эргэлзсээр явлаа.

	Тосгондоо ирэнгүүт илжгээ дахин тоолж найм болгов. Тэгээд хорссондоо тэр уйлж гарав. Яг энэ үед түүнтэй нэг жаал хүү тааралдаад:

	— Молла гуай, та яагаад уйлаа вэ? гэж асуув.

	— Хүү минь би есөн илжигтэй байсан юм. Нэг нь алга болж, найм боллоо. Жаал хүү илжгийг тоолоод:

	— Молла гуай, ес л байна шүү дээ гэж хэлэв. Молла илжгээ дахин тоолоод:

	— Нэг нь хаана байгаа юм бэ? Найм л байна шүү дээ гэв.

	Жаал хүү учрыг ойлгон:

	— Молла гуай, та унаж яваа илжгээ тоолсон юм уу? гэхэд Молла дуу алдан дух руугаа шааж:

	— Эй одоогийн хүүхдүүдийн мэргэн гэдэг нь гэжээ. 


ЯМАР ЗАМААР ЯВАХ ВЭ?

	 

	Молла нэг удаа ойд мод огтолж байгаад хөл гараа хөрж байхыг мэдрэв. Тэр газарт хэвтэв.

	Хэдэн цагийн дараа Моллаг малчид олж, тосгоныхонд нь түүний үхсэн тухай мэдэгдэв. Тосгоныхон нь ч тэрэг чарга болон түүнийг авахаар ирэв. Тэд Моллаг их л хүндэтгэлтэйгээр авсанд хэвтүүлэн авч явлаа.

	Тэд замын тойруу дээр хүрч ирээд маргацгаав. Нэг хэсэг нь үүгээр, нөгөө хэсэг нь түүгээр явна гэлцэв. Молла маргаан даамжрахын хамт сүйхнээс толгойгоо цухуйлган:

	— Би амьд байхдаа дандаа л үүгээр нь явдаг байсан гэжээ.


ХООЛ ИДЭХ ДУР НЬ ХАРЬСАН ХҮН 

	 

	Нэг удаа Моллагийнд танихгүй зочин иржээ. Молла зочноо өлсгөлөн болохыг мэдэхээсээ өмнө тэд энэ тэр юм хамж шимэн ярьж гарчээ. Тэр ширээ засан, талх тавьж, хоолоо авчрахаар явав.

	Моллаг гараад ирэх зуур зочин нь бүх талхыг идчихсэн байжээ. Молла юу ч хэлсэнгүй хоолоо тавиад талханд явлаа. Буцаад ирэхэд нь зочин бүх хоолыг нь идсэн байв.

	Молла мөн л юу ч хэлэлгүй талхаа тавиад хоол авч ирэхээр явав. Тэгээд буцаж ирээд талх үртэс ч үгүй алга болсныг харав. Хоол аваад иртэл талх нь байхгүй, талх авчрахаар хоол нь байхгүй байсаар нэг үгээр хэлэхэд хөөрхий Молла тасалгаа гал тогооны өрөө хоёрын хооронд гүйсээр гутал нь ч элж, хоол, талх нь ч дуусжээ. Эцэст нь Молла арайхийн бүтээлгээ хураан унтахаар хэвтэхдээ:

	— Дүү минь чи хаашаа явж байна даа? гэхэд

	— Би уг нь их сайн иддэг байсан юм. Хоёр сар шахам хоолонд дургүй болж орхилоо. Хотод нэг сайн эмч байдаг гэж сонсоод түүнд очихоор явж байна. Танай тосгон надад их таалагдлаа. Эргэх замдаа танайд хоёр сар орчим зочлох бодолтой байна гэж ярив.

	Үүнийг сонсоод Молла сандран:

	— Чи ч надад их таалагдлаа. Хэрэв чи эргэж замдаа манайд зочилбол хоёр сар биш арав юм уу арван таван сар байвал сайн сан. Харамсалтай нь маргааш би өөр тосгон руу явж, нэг юм уу, хоёр жил болоод ирнэ гэжээ.


МОЛЛАГИЙН ГАШУУДАЛ

	 

	Моллагийнд нэг их сүүтэй үнээ байсан байжээ. Тэгээд үнээ нь өвчин тусаж үхжээ. Молла маш их гашуудан уйлж, бараг галзуурах дөхжээ.

	Сарын өмнө эхнэрээ нас барахад тэгтлээ их гашуудаагүй мөртөө үнээгээ үхэхэд сүйд болж байгааг нь айлынх нь хүмүүс хараад, хэн нэг нь:

	— Молла чи эхнэрээ үхэхэд ингээгүй мөртөө үнээ үхэхэд яаж байна? гэж асуухад Молла:

	— Эхнэрийг үхэхэд бүх тосгоныхон цугларч намайг янз бүрээр тайтгаруулж байсан. «Битгий гунь, бид чамд сайн эхнэр олж өгнө» гэж байсан. Би бага боловч тайвширч байлаа. Үнээ маань үхээд хоёр хоног болж байхад хэн ч ирж надтай ярилцан «Битгий гунь, бид чамд өөр сайн үнээ худалдаж авч өгнө» гэсэнгүй. Ингээд надад уйлахаас өөр юу үлдэв дээ? гэжээ.


НУГАСНЫ ШӨЛ

	 

	Молла замаар явж байгаад олон нугас бужигнасан нуур харжээ. Молла ганц хоёр нугас барьж ч юуны магад гэж бодоод ус руу үсрэн оров.

	Бүх нугас нисчхэв. Молла тэр дороо халааснаасаа зүсэм талх гарган идэж гарлаа. Түүгээр явж байсан хүн:

	— Молла, сайхан хооллоорой. Чи юу идээ вэ? гэхэд нь Молла:

	— Би нугасны шөл ууж байна. Харамсалтай нь жаахан хүйтэн юм гэжээ.


НООС ТАРЬСАН НЬ 

	 

	Молла нэг удаа туршлагагүй шинэ үсчинд очжээ. Тэр толгойг нь хэд хэдэн газар эсгэж, огтолсон газраа хөвөн тавьжээ. Молла хөвөн дүүрэн наасан толгойгоо толинд гэнэт хараад босон харайж, малгайгаа өмсөн явахыг завдав. Үсчин:

	— Молла, чи хаачих нь вэ? Чиний хагас үсийг чинь хусаж амжаагүй шүү дээ гэхэд

	— Толгойд бүхэлд нь хөвөн тариалж болохгүй, үлдсэн хэсэгт нь өөрөө ноос таримз гэжээ.


МОЛЛА БУЛГИЙН ДЭРГЭД

	 

	Зуны нэгэн халуун өдөр Молла холоос гэртээ буцаж явжээ. Тэр замдаа цанган юм уумаар санагдаж явав. Тэгээд хэн нэтэн хүн чулуугаар дарсан булаг байхыг олж харжээ. Молла ус уухаар чулууг ховхолтол ус хүчтэй олгойдон, хөл толгойгүй шүршив. Молла ундаргыг дахин чулуугаар дараад:

	— Чи ийм галзуу амьтан юм бий! Амыг чинь чулуугаар дарсан нь дэмий биш байж гэжээ.


УСАН ҮЗМИЙН АМТ

	 

	Молла илжгэндээ усан үзэм ачаад гэр лүүгээ явж байжээ. Хорооллынх нь хүүхдүүд дагаж гүйлдээд:

	— Бидэнд өгөөч! гэж хашхирав. Молла тэдэнд нэг нэг багцыг өглөө гэхэд гэртээ хоосон харихыг тооцоолжээ. Иймээс тэр нэг багцыг аван хүүхэд бүхний аманд нэг нэг ширхгийг хийж өгчээ. Хүүхдүүд:

	— Молла гуай та яагаад бидэнд ганц ганцхан усан үзэм өгч байгаа юм бэ? Энэ чинь дэндүү бага байна шүү дээ. Илүү жаахныг өгөөч дээ гэхэд нь Молла:

	— Хүүхдүүд минь энэ усан үзмийн нэг багц, нэг ширхэг нь яг л адилхан амттай. Их идвэл гэдэс өвдөнө гэжээ.


МОЛЛАГИЙН ОРД

	 

	Моллагийн сууж байсан тосгонд хотоос зочин иржээ. Тэр ярилцах зуураа хотоо магтаж:

	— Манай хотод хааш хаашаа зуун алд хааны орд бий гэж хэлэв. Ийм юм үзсэн зочны сэтгэлд тосгон нь таалагдахгүй нь гэдгийг ойлгосон Молла:

	— Чи юу гэж бодно! Манай тосгонд л тийм ордон тоо томшгүй олон бий. Өчигдөр гэхэд л барьсан харшийн өргөн нь хоёр мянган алд урт нь... гэтэл яг энэ үеэр тасалгаанд, аль эртнээс энэ тосгонд суурьшсан, зочны нутгийн нэг хүн орж иржээ. Молла өөрийнхөө худал ярьсныг илрэхээс айж:

	— Урт нь... урт нь.. таван алд гэжээ. Зочин гайхан:

	— Хонгор минь хоёр мянган алд өргөн, таван алд урт ордон чинь юу болох билээ гэхэд Молла орж ирсэн хүн рүү битүү заан:

	— Үүнээс л боллоо. Урилгагүй зочин, тохиромжгүй үеэр иржээ. Түүнээс би харшийнхаа уртыг өргөнтэй нь тааруулалгүй яах вэ гэжээ. 


МОЛЛАГИЙН АЛДАА

	 

	Молла нэг удаа жаахан мөнгөтэй болжээ. Хөөрхий амьтан хулгайчаас айн мөнгөө хаана нуухаа мэдэхгүй байв.

	Тэр нэг удаа гэртээ ганцаараа үлдэн хашаандаа нүх малтан мөнгөө булжээ.

	Дараа нь хаалга дээрээ ирээд булсан мөнгө мэдэгдэж байгаа эсэхийг ажиглан, «хэрэв би хулгайч бол хашаанд орж ирээд л мөнгө хаана байгааг амархан олох юм байна» гэж бодон булсан мөнгөө ухаж аваад өөр сайн газар хайж эхэлжээ.

	Гэнэт байшингийн өмнөх өндөр модны оройд хэрээний үүр байгааг харав.

	Тэгээд мөнгөө алчуурт боон мод өөд авирлаа. Үүрэнд мөнгөө хийгээд дээрээс нь шороо асгаж булан, модноос буугаад:

	— За одоо тайван байж болно. Хулгайч ямар модон дээр гарч байдаг шувуу биш гэж бодов.

	Моллаг мөнгөө нууж байхад нэг хулгайч сэмхэн ажиглаж байжээ.

	Моллаг явмагц хулгайч модонд гарч мөнгийг нь аваад оронд нь үхрийн баас хийжээ.

	Хэдэн өдрийн дараа Моллад мөнгөний хэрэг гарав. Тэр мод руу авиран гарч алчууртай мөнгөний оронд үхрийн баас байгааг олжээ. Моллагийн гар хөл салганан чичирч модноос унав.

	Тэгээд нэлээд удсаны дараа сэргээд эхлээд үхрийн баасыг дараа нь мод руу харснаа:

	— Би, модонд зөвхөн хүн гарч чадна гэж бодсон чинь бас тугал гардаг байх нь ээ гэжээ.


СҮХНИЙ ГЭР

	 

	Хүүхдүүд түрийтэй гутал олж, Молла дээр авч ирээд:

	— Молла гуай бид юу болохыг нь мэдэхгүй нэг хачин юм оллоо. Та үзээд юу болохыг нь бидэнд хэлж өгөөч гэв.

	Молла гутлыг тал бүрээс нь анхааралтай харснаа:

	— Хүүхдүүд минь, энэ чинь сүхний гэр л юм аа даа гэжээ.


ЗАГАС ХААНА БАЙНА АА?

	 

	Моллагийн өдөр бүхэн явдаг замын хажууд нэг том байшин байдаг байж. Зам нь байшин, том нуур хоёрын дундуур гардаг байжээ. Байшингийн цонх нуур луу харсан байв.

	Нэг удаа Молла, байшингийн хажуугаар өнгөрч явтал танил нь:

	— Молла, чи энэ загас бужигнаж байгааг хараач гэж хашхирахад Молла байшин руу эргэж хараад юу ч байсангүйд

	— Тэр чинь хаана байна? Би харахгүй байна гэж асуув

	— Чи хаашаа харж байна? Байшинд загас байдаг гэж чи арай бодоогүй биз дээ?

	— Би тэгээд хаашаа харах болж байна.

	— Нуур луу.

	— Чи, юмны тухай ярихдаа зааж бай. Нуур луу гэдгийг чинь би яаж мэдэх вэ дээ. Энэ байшингийн цонхон дээр л загас бужигнаад байгаа юм байх гэж бодлоо гэжээ.


ХУШГА ҮЛДСЭНГҮЙ

	 

	Молла нэг удаа сүхээр хушга хагалж байжээ. Нэг хушга хагалах гээд цохитол үсрээд алга болов. Молла хэчнээн хайсан боловч олсонгүй. Эцэст нь:

	— Энэ хорвоо дээр ер нь юу гээч болж байна даа. Хүн төдийгүй самар хүртэл үхлээс зайлсхийх юм гэжээ.


МОЛЛАГИЙН СУРГУУЛЬ

	 

	Моллаг бага байхад ээж нь нэхмэлийн сургуульд оруулжээ. Хоёр жил болоод тэр гэртээ юу ч сурсангүй эргэж ирлээ. Ээж нь хүүгээ хэр зэрэг сурсныг нь үзэх гэж ажлын газар нь очжээ. Тэгээд хүүгээсээ:

	— Хүү минь ямар нэг юм сурав уу? гэж асуухад:

	— Тиймээ сурсан гэв.

	— Чи тэгээд юу сурав даа?

	— Би оосор, уяаг торгон утсаар хийдэг гэдгийг мэдсэн.

	— Тэгээд л тэр үү?

	— Өөр мэдэх юм бараг л алга. Та гуних хэрэггүй. Бусдыг нь би нэг хоёр хоногт л мэдэж орхино гэсэн гэнэ.


ХУГАЦАА ӨГЧ БОЛНО

	 

	Моллагийн айлын хүн түүн дээр ирж:

	— Молла надад чамаас хүсэх хоёр зүйл байна гэв.

	— Хэл л дээ. Юу юм бол?

	— Нэгдүгээрт, зуун янчаан зээлдүүл. Хоёрдугаарт эргүүлж өгтөл таван сарын хугацаа олго гэхэд Молла:

	— Би чиний нэгдүгээр хүсэлтийг биелүүлж чадахгүй. Надаас чи мөнгө горьдохын хэрэггүй. Хоёрдугаарын тухайд бол таван сар битгий хэл хүсвэл таван жил ч болох юм гэжээ.


МОЛЛА ӨРӨӨ АВСАН НЬ

	 

	Молла зүүдэндээ, нэгэн хүн түүн дээр ирж:

	— Молла, талийгаач эцэг маань чамд арван янчааны өртэй байсан юм. Амьсгаа хураахдаа, намайг өрөө өгөөрэй гэж захисан юм. Би ядуу болохоор одоо болтол тэр мөнгийг цуглуулж чадахгүй юм. Нэгдүгээрт, өгөөгүйд намайг уучлаарай. Хоёрдугаарт, би энэ мөнгийг бүгдийг нь эргүүлж өгөхийг хэчнээн хичээсэн боловч боломж олдсонгүй. Цуглуулаад цуглуулаад ес л боллоо. Энэ мөнгийг аваад эцгийг минь уучилж үз гэхэд Молла уурлан:

	— Чи бол нас бие гүйцсэн хүн. Гэвч шударга биш зан гаргаж байна. Хүний өрийг өгөхгүй өдий удаагаад, тэгээд бас есийг авч ирж байх. Ингэж болдог юм уу? гэхэд өртний хүү:

	— Есөн янчаанаа аваад, эцгийг минь уучлаач гэж дахин гуйв.

	— Нэг мөнгө ч дутуу авахгүй гэдгийг чамд тангараглая.

	Ядуу эр хэчнээн гуйсан боловч Молла эс зөвшөөрөн:

	— Үгүй, заавал арван янчаан өгөх ёстой гэтэл сэрчихлээ.

	Өндийгөөд харвал түүний гар дээр ганц мөнгө ч байхгүйг хараад нүдээ дахин аньж:

	— За яах вэ! Ядахдаа есийгөө өгчих гэжээ.


АРВАН СОХОР

	 

	Нэг удаа Молла зэргэлдээ тосгон руу явж байжээ. Замдаа нэг гол гарах хэрэгтэй болов. Тэр голын эрэг дээр хувцсаа тайлж эхэлтэл түүн дээр арван сохор хүн иржээ. Тэд нар Моллагаас гол гаргаж өгөхийг гуйв. Молла хүн бүрээс таван мөнгө авч тэднийг гаргахаар тохиролцов. 

	Тэр есөн сохрыг гаргаад арав дахийг авч голын дунд ортол нөгөө сохор усанд цохигдон урсжээ. Сохор хүмүүс ч учрыг ойлгон шуугилдаж гарчээ. 

	Молла хэрэг бишдэж байгааг мэдээд:

	— Та нар юунд дэмий шуугилдаад байгаа юм бэ? Таван мөнгө л дутуу өгнө биз. Тэгээд л дуусаа шүү дээ гэжээ.


МОЛЛАГИЙН ТЭВЧЭЭР

	 

	Молла домбоор ус авах гэж байгаад түүнээ алдаж живүүлжээ. Тэгээд чулуун дээр суугаад домбо гарч ирэхийг хүлээж байв. Түүгээр явсан нэг хүн:

	— Молла чи энд юу хүлээгээ вэ? гэж асуухад

	— Би домбо уснаас гарч ирэхийг хүлээж байгаад барьж авах гэсэн юм гэжээ.


МОЛЛА ЗАХИА БИЧСЭН НЬ

	 

	Нэг удаа Молла танилдаа захиа бичиж байтал хэн нэг хүн хажууд нь зогсоод хараад байжээ. Тэгээд бүр салж өгөхгүй болохоор нь Молла эцэст нь «Хайрт нөхөр минь би чамд их зүйл бичмээр байна. Гэтэл бичиж байгаа зүйлийг минь нэг илжиг толгой дээгүүр минь уншаад болохгүй байна» гэж бичжээ. Моллагийн захиаг уншиж байсан хүн уурлан:

	— Юу гэнэ ээ хө, чи. Чамд намайг илжиг гэх эрх хаана байна?

	— Яагаад гэвэл, хүний захиа уншаад байна шүү дээ.

	— Хэзээ би чиний захиаг уншсан юм бэ?

	— Уншаагүй л юм бол чи миний бичсэнийг яаж мэдэх юм бэ? гэжээ.


МОЛЛАГИЙН УХААН

	 

	Молла тээрэмчинд үр аваачиж тээрэмдүүлэхээр очжээ. Тэнд хүн олон байсан тул тэр хүлээх зуураа байсхийгээд л бусдын тарианаас авч өөрийнх рүүгээ хийсээр байв. Тээрэмчин үүнийг ажиглаад:

	— Молла, чи яаж байна? гэж асуухад Молла баригдсанаа мэдээд тэнэг хүний дүр үзүүлэн:

	— Чи намайг тоох хэрэггүй. Би бүр галзуу хүн шиг болчхож гэхэд тээрэмчин:

	— Хэрэв чи үнэхээр галзуу л юм бол яагаад өөрийнхөө үрээс хүнийх рүү хийхгүй, дандаа хүнийхээс өөрийнх рүүгээ юунд хийгээд байгаа юм бэ? гэхэд

	— Би чамд өөрийгөө галзуу гэж хэлсэн болохоос тэнэг гэж хэлээгүй биз дээ гэжээ.


МОЛЛА ТОГЛОСОН НЬ 

	 

	Молла оршуулгын газар байсан хөгшин нохойг хараад, энэ лав урж чаддаггүй биз гэж бодон, мод шүүрч аваад айлгажээ.

	Нохой Моллагийн мод авахыг хараад шүдээ ярзайлган архирахад нь Молла хэрэг бишдэж байгааг мэдэн модоо хаяж:

	— За яах вэ дээ, яах вэ чи бүү архир! Чамтай чинь бүр тоглож ч болохгүй нь шив дээ гэжээ.


ДАВИРХАЙ Ч ҮГҮЙ, ТОС Ч ҮГҮЙ

	 

	Молла нэг удаа хөлөг онгоц хийдэг газар очжээ. Тэр нэг ажилчнаас:

	— Та нар хөлөг онгоцонд гал түлж юу хийж байгаа юм бэ? Хурдан явуулдаг юм уу? гэж асуув.

	— Бид түүний дор мөчир түлж давирхай түрхэж байгаа юм. Ингэхээр хөлөг онгоц хурдан болдог юм гэж хариулав.

	Молла гэртээ ирж илжигнийхээ хөлийг тушаад доогуур нь хуурай мөчир шургуулан асаав. Хөөрхий илжиг галаас айн тушаагаа таслан зугтав. Молла араас нь хараад:

	— Үгүй тэр хараач! Тэр давирхай ч үгүй, тос ч үгүйгээр нисэж байгааг нь гэжээ.


МОЛЛАГИЙН СОНИУЧ ЗАН

	 

	Нэг удаа Молла илжгэндээ сүрэл ачин гэртээ харьж явжээ. Замдаа «Илжгэн дээр сүрэл шатааж болох болов уу?» гэж сониучирхан бодов.

	Тэгээд хэсэг бодсоноо чүдэнз зурж сүрлээ шатаажээ. Сүрэл ч дүрэлзэн асаж гарлаа. Илжиг цовхчин алдуулж зугтав. Молла муу юм болж байгааг мэдэн, илжигнийхээ араас хөөлөө. Илжигний эмээл нь шатаж, хөөрхий илжиг чарлан давхисаар, Молла араас нь хашхиран хөөсөөр байлаа. Бүх зүйл аль хэдийн дуусаж өөрөө ч илжгээ гүйцэхгүйгээ мэдэв. Гүйцлээ ч тэр, ямар ч тусламж үзүүлж чадахгүй болжээ. Тэгээд илжигнийхээ араас:

	— Би ухаангүйгээсээ чамайг тийм зовлонд учрууллаа. Хэрэв чамд жаахан ч гэсэн ухаан байвал нуур луу орооч гэж хашхирчээ.

	 

	 


АЛГА БОЛСОН НЬ

	 

	Молла нэг удаа илжгээ алджээ. Тэгээд тэр, илжгээ бүх хотоор хайн:

	— Миний илжгийг харсан хүн их олз омогтой хувь заяатай байх болтугай! гэж хашхиран бас Аллахад байн байн залбирч явжээ. Хажуугаар нь өнгөрсөн хүмүүс: 

	— Молла, чи илжиг алга болсны төлөө Аллахад юунд залбираа вэ? гэхэд нь

	— Илжиг дээрээ байгаагүйдээ л баярлан залбирч байна. Хэрэв унаж явсан бол хамт алга болж хэдэн хүүхдүүд өнчин үлдэх байж гэжээ.

	 


ТЭГЭХЭД ӨӨРӨӨР ДУУЛНА

	 

	Молла нэг удаа бас л илжгээ алджээ. Тэр илжгээ хайн ардын дуу дуулж явав. Замд тааралдсан хүмүүс:

	— Молла, илжгээ алдсан хүн дуулдаг болж байна уу? гэхэд: 

	— Одоохондоо надад олох найдвар байна. Тиймээс би ардын дуу дуулж байгаа юм. Харин илжгээ олох ямар ч найдваргүй болоод ирэхийн цагт ямаршуухан гашуудлын дуу дуулахыг мань хараарай гэжээ.

	 


МОЛЛАГИЙН МӨРГӨЛ

	 

	Молла замд явж байгаад илжгээ алджээ. Тэр хэчнээн хайсан боловч олсонгүй. Эцэст нь өнгөрсөн хэрэг гэж орхичхоод гэртээ иржээ.

	Замд нь айлынх нь хүн тааралдахад Молла түүнээс:

	— Хөршөө, манай тосгоноор сонин юу байна? гэв.

	— Онц юм алга. Юу гэж?

	— Миний илжиг алга болсон тухай хүмүүс ярихгүй байна уу? 

	— Үгүй би энэ тухай сонсоогүй.

	Молла тэгэнгүүт нь Аллахад залбиран: 

	— Бурхан минь, миний илжиг алга болсон нь худал болж байна. Түүнээс энэ тухай хүмүүс ярилгүй яах вэ гэжээ.

	 


ИЛЖИГНИЙ ЭРЭЛ

	 

	Молла бас л илжгээ алджээ. Тэр гудамжаар

	— Сайхан илжгийг минь харсан хүн байна уу? Түүнийг олсон хүнд илжгээ бэлэглээд, бас дээр нь шагнана гэж хашхиран явжээ. Үүнийг сонссон хэсэг хүмүүс түүнээс:

	— Хэрэв чи олсон хүнд илжгээ бэлэглэх юм бол түүнийг эрж өөрийгөө зовоох ямар хэрэг байна гэж асуухад Молла: 

	— Олзны амт шимтийг та нар үзээгүй л улс байна гэжээ.

	 


ХЭМНЭЛТ

	 

	Молла нэг удаа юм яаж үнэд орж байгааг бодож байснаа «Арвай худалдаж авах ч аргагүй боллоо. Тэгэхээр илжигнийхээ хоолыг хасдаг хэрэг» гэж шийдэв. Түүний бодол өөрт нь маш их таалагдсан учир ингэж бодсон өдрөөсөө эхлэн илжигнийхээ хоолыг өдрөөс өдөрт багасгасаар байв.

	Анхны өдөр тэжээлийн багасгалт илжгэнд ямар ч нөлөө үзүүлсэнгүй. Дараачийн өдөр нь тэр, илжгэндээ улам л бага овьёос, хивэг өглөө. Молла, илжигнийхээ бага зэрэг сульдаж доройтсоныг ажиглав. Молла, овьёосны хэмжээг аажмаар багасгасаар сүүлдээ бүр өгөхөө больж, өдөрт нэг удаа хивэг өгдөг болжээ. Молла, нэг удаа илжигнийхээ хашаанд иртэл илжиг нь үхсэн байхыг хараад санаа алдан:

	— Би илжгээ хэмнэлтэд амжилттай сургасан юм сан харамсалтай нь хувь заяаны эрхээр эхэлснээ дуусгаж чадсангүй гэжээ.

	 


НОГООН НҮДНИЙ ШИЛ

	 

	Моллаг илжигнийхээ өмнө өвсний оронд зомгол тавьсан байхыг айлынх нь хүн хараад:

	— Молла, адгуус амьтан зомгол иддэг юм уу? гэж асуухад Молла:

	— Үгүй гэдгийг би мэдэж байна. Тэглээ гээд өөрөөр би яах билээ дээ? Өвс алга. Хөөрхий илжиг өлөн.

	— Чи түүнийг хуурах гэсэн юм уу? Тэр чинь өвсний оронд мод идэхээр тэнэг амьтан биш шүү дээ.

	— Би ч түүнийг тэгж хүссэнээр байлгахгүй шүү. Одоохон иднэ гэснээ илжгэндээ ногоон шилтэй саравч зүүжээ.

	 


ӨРӨВЧ СЭТГЭЛ

	 

	Баярын өмнөхөн Молла бүтэн богц дүүрэн, янз бүрийн бэлэг худалдаж аваад гэр лүү явжээ. Тэр илжгээ унаж, богцоо мөрөн дээгүүрээ тохжээ.

	— Молла, чи богцоо илжгэндээ ачихгүй өөрөө юунд үүрч илүү ажил болгоно вэ? гэж тааралдсан хүн бүхэн асуухад Молла:

	— Та нарын бодож байгааг? Намайг унуулаад бас ийм том богц муу илжиг минь ачих юм болж байна уу? Энэ бол сайхан сэтгэл биш. Би, бүх ачааг илжгэнд ачихгүй гэж бодсондоо л энэ гэж хариулжээ.

	 


ИЛЖИГ ХААШАА ЯВАХЫГ ХҮСЭЖ БАЙНА

	 

	Молла илжгээ зах дээр гаргаж худалдаад, оронд нь өөр илжиг авч унаад гэр лүүгээ явжээ. Тэр илжиг маш их хашин, Молла түүнийг гэр лүүгээ явуулах гэж хэчнээн хичээвч огт болсонгүй.

	Илжиг шууд л талбай руу яваад байв. Молла өөр тийш залах гэж удтал оролдсоны эцэст чадахгүйгээ мэдэв. Тэгээд тамир нь барагдаад жолоогоо сул тавьжээ. Моллаг талбай руу явж байхыг айлынх нь хүн хараад

	— Молла, чи хаашаа явж байна вэ? гэхэд

	— Одоохондоо илжигний хүссэн тэр зүг рүү гэжээ.

	 


ИЛЖИГНИЙ ИНЭЭД

	 

	Молла илжгэндээ мод ачиж, түүнийг явуулангаа

	— Чи энэ замаар яв. Би өөр замаар явна. Хэн нь түрүүлж гэртээ харихыг үзье гэж хэлээд Молла өөр замаар гэр рүүгээ явав. Сүрэг чоно эзэнгүй илжигтэй тааралдан түүнийг барьж идэв.

	Молла гэртээ ирээд илжиг ирээгүйг мэдлээ. Орой болтол хүлээгээд эцэст нь мод барин илжгээ эрэхээр явжээ. Илжгийг чоно идсэн газарт ойртож очоод үдшийн бүрийд илжигнийхээ шүдийг холоос ярзайхыг нь харав. Молла уурлан:

	— Чи юу гэж намайг бачлаад байна аа? Юундаа шүдээ ярзайлган дооглоод байгаа юм бэ? Чи ер нь яагаад цагтаа орон гэртээ очдоггүй амьтан бэ? гэжээ.

	 


ИТГЭЛ

	 

	Айлынх нь хүн:

	— Молла, надад илжгээ түр өгөөч. Би тээрэмчинд будаа аваачиж өгөөд ирье гэж хэлжээ.

	— Илжиг гэртээ байхгүй гэдгийг тангараглая. Манайд бас жаахан будаа байсныг, хүү тээрэм рүү аваад явсан.

	Яг энэ үеэр илжиг нь хашаандаа орилж байв. Үүнийг сонссон хөрш нь:

	— Молла, чи ямар ичдэггүй юм бэ? Илжиг чинь хашаандаа байхад чи надад худал хэлж байх гэж хэлэхэд Молла уурлан:

	— Чи л ёстой ичгэвтэр амьтан юм! Чи тэгээд цал буурал сахалтай өвгөн надад итгэхгүй, энэ муу илжгэнд итгэж байгаа юм биз дээ гэжээ.

	 


МОЛЛАГИЙН ТАЛАРХАЛ

	 

	Молла зуны нэгэн халуун өдөр хотоос гэр лүүгээ илжгээ туугаад явж байж. Илжигний ам их цангаж явжээ. Тосгоноос холгүй нэг том нуур байдаг байжээ. Илжиг ус хараад нуур луу очин ус ууж гарав.

	Гэнэт түүний доорх газар цөмрөн илжиг ус руу унав. Молла илжгээ живж эхлэхийг харлаа. Хөөрхий амьтан чухам яахаа мэдэхгүй байв. Илжиг бүр далд орж байтал мэлхий вааглахад цочин эрэг дээр цовхрон гарч ирэв.

	Молла илжгээ барьж аван халааснаасаа хэдэн мөнгө гарган нуур луу хаяад:

	— Мэлхий дүү минь баярлалаа! Хийсэн тусынхаа төлөө үүнийг ав. Чихэр худалдан авч идээрэй гэжээ.

	 


МОЛЛА ИЛЖИГТЭЙГЭЭ ЗӨВЛӨСӨН НЬ

	 

	Айлынх нь хүн тээрэмд будаа хүргэхээр Моллагаас илжгийг нь нэг цагийн хугацаатай гуйжээ.

	— Илжигтэй очиж уулзацгаая. Тэр юу гэх нь вэ? Иймэрхүү юмыг тэр надаас илүү ойлгодог юм гээд Молла илжигнийхээ жүчээнд орсноо гарч ирээд:

	— Ээ бурхан минь, илжиг огт зөвшөөрөхгүй байна гэв?

	Айлынх нь хүн:

	— Тэр яалаа гэж зөвшөөрөхгүй байх билээ? гэхэд:

	— Намайг хэрэв өөр хүнд өгвөл тэр чамайг загнаж, намайг зодно гэж байна гэжээ.

	 


ЕР НЬ БУУХ Л БАЙСАН

	 

	Молла нэг удаа илжигнээсээ ойчжээ. Хүүхдүүд түүнийг хараад элгээ хөштөл инээлдэж гэнэ. Молла босож хувцасныхаа тоосыг гүвээд хүүхдүүдэд хандан:

	— Бүү инээлдэцгээ, би ер нь буух л байсан шүү дээ гэжээ.

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

